Nafarroako Parlamentuko Mahaiak, 2014ko urriaren 27an egindako bilkuran, erabaki hau hartu zuen, besteak beste:

Nafarroako Foru Eraentza Berrezarri eta Hobetzeari buruzko Lege Organikoaren 19.1.b) artikuluak aitortzen dien legegintzarako ekimena erabiliz, Bildu-Nafarroa eta Aralar-Nafarroa Bai parlamentu-taldeek Foru Lege proposamena aurkeztu dute, Nafarroako Ondarearen gaineko Zergari buruzko azaroaren 19ko 13/1992 Foru Legea aldatzen duena.

Hori horrela, Legebiltzarreko Erregelamenduko 148. artikuluan ezarritakoarekin bat, Eledunen Batzarrari entzun ondoren, hona

ERABAKIA:

1. Agintzea Nafarroako Parlamentuko Aldizkari Ofizialean argitara dadin Nafarroako Ondarearen gaineko Zergari buruzko azaroaren 19ko 13/1992 Foru Legea aldatzen duen Foru Lege proposamena.

2. Foru lege proposamen hori Nafarroako Gobernuari igortzea, Erregelamenduko 148. artikuluan ezarritako ondorioetarako.

Iruñean, 2014ko urriaren 27an

Lehendakaria: Alberto Catalán Higueras

Foru Lege proposamena,
Nafarroako Ondarearen gaineko Zergari buruzko azaroaren 19ko 13/1992 Foru Legea aldatzen duena

ZIOEN AZALPENA 

Aberastasuna gaitasun ekonomikoaren adierazle bat da, ondasunen eta eduki ekonomikoko edukien titulartasunetik heldu dena. Horrenbestez, zerga honen bidez karga bat ezarri nahi zaio aberastasunak bere titular diren pertsonei dakarkien gaitasun gehigarriari.

Hartara, aldaketa honen bitartez, sustatu nahi da aberastasunaren erabilera produktiboa, eta bilatzen da ondasunen eta eduki ekonomikoko eskubideen erabileran efizientzia handiagoa lortzea, saihestuz halakoak alferrikakoak izan daitezela eta erabilera espekulatiboa izan dezatela, eta, aldi berean, tributu-sistema osoari gehikortasun handiagoa emanez.

Hartara, jardueraren zuzendaritza-eginkizunari eta sozialki deseatzekoak diren jardueren zaintzari erreparatuta eta gure errealitatearekin bat eginda, salbuespen batzuk planteatzen dira energia berriztagarrien arloan eta familien nekazaritza-ondare tradizionalen arloan, eta zergako kuota osoaren ehuneko 75eko hobaria ematen da jarduera ekonomikoei atxikitako elementuetan eta entitate batzuetako partaidetzetan.

Azkenik, adierazi beharra dago planteatutako aldaketek diru-bilketaren handitze garrantzitsu bat dakartela, zergaren intzidentzia ondare eta dirutza handietan jarriz eta familia-ondare ertainen presioa arinduz.

Artikulu bakarra. Ondarearen gaineko Zergari buruzko azaroaren 19ko 13/1992 Foru Legearen aldaketa.

Foru lege hau NAOn argitaratzen denetik aitzinako ondorioekin, Ondarearen gaineko Zergari buruzko azaroaren 19ko 13/1992 Foru Legeak honako testu hau izanen du: 

Bat. 5. artikulua. 7.

“Subjektu pasiboaren ohiko etxebizitza, Pertsona Fisikoen Errentaren gaineko Zergari buruzko Foru Legearen Testu Bateginaren 62. artikuluan definitzen denaren arabera (ekainaren 2ko 4/2008 Legegintzako Foru Dekretuaren bidez onetsi zen), 250.000 euro arte gehienez ere.”

Bi. 5. artikulua. Idatz-zati berria, 8.a.

“Energia berriztagarrien instalazioak, 20 kW-tik beherako produkzioa dutenak”.

Hiru. 5. artikulua. Idatz-zati berria, 9.a.

“Xede nagusi gisa nekazaritza eta abeltzaintzako, erlezaintzako edo basozaintzako jarduerak duten ondasun eta eskubideak, jarduera horiek pertsonalki eta zuzenean pertsona fisikoek egiten dituztenean eta zergadunaren errenta-iturri nagusia direnean, 200.000 eurora bitarte”.

Lau. 28.1. artikulua.

“1. Likidazio oinarria kalkulatzeko, zerga-oinarria 500.000 euro murriztuko da salbuetsita dagoen gutxienekoagatik”.

Bost. 31.1. artikulua.

“Zerga honen kuota osoa, Pertsona Fisikoen Errentaren gaineko Zergaren kuota osoarekin batera, ezin da izan azken horren zerga-oinarriko baturaren ehuneko 80tik gorakoa, eta, ondorio hauetarako, ez da kontuan hartuko izaeragatik eta xedeagatik pertsona fisikoen errentaren gaineko zergaren kargapean dauden etekinak sortzeko ahalmenik ez duten ondare-elementuei dagokien kuotaren zatia”.

Sei. 33. artikulua.

“33. artikulua. Kuotako kenkariak 

1. Zergaren kuotatik ondasun eta eskubideei dagokien zati proportzionalaren ehuneko 75 kenduko da: 

a) Subjektu pasiboaren ondasun eta eskubideak eta senar-emazteenak direnak, enpresa-jarduera betetzeko beharrezkoak izanez gero, betiere jarduera hori subjektu pasiboak berak azturaz eta zuzenean burutzen badu eta aipatu jarduera burutzen duenaren errenta-iturri nagusia bada.

Errenta-iturri nagusia kalkulatzeko, ez dira kontuan hartuko zenbaki honetako b) letrak aipatzen dituen entitateetan burutzen diren zuzendaritza-eginkizunen ordainketak, ezta aipatu entitateetan parte hartzetik heldutako beste edozein ordainketa ere.

b) Entitateen partaidetzen jabetza osoa, jabetza soila eta biziarteko usufruktu eskubidea, merkatu antolatuetan kotizatu nahiz ez, baldintza hauek gertatzen badira: 

1. Entitateak, sozietatea izan nahiz ez izan, enpresa-jardueraren bat benetan burutzea eta ez dezala izan jarduera nagusitzat ondare higigarri edo higiezinen baten kudeaketa. Entitate batek ondare higigarri edo higiezin bat kudeatzen duela ulertuko da, eta horrenbestez, enpresa- edo lanbide-jarduera bat egiten ez duela, ekitaldi sozialeko 90 egun baino gehiagotan ondoko baldintzetako bat gertatzen denean: 

a') Bere aktiboaren erdia baino gehiago baloreek osatua izatea, edo bestela 

b') Bere aktiboaren erdia baino gehiago ez egotea lanbide- edo enpresa-jarduerei atxikia.

b) letran adierazitako ondorioetarako, enpresa- edo lanbide-jarduerarik ba ote den edo ondare-elementu bat halako jarduera bati lotuta ote dagoen finkatzeko, Pertsona Fisikoen Errentaren gaineko Zergan xedatutakoari segituko zaio.

Bai aktiboaren balioa, bai lanbide- edo enpresa-jarduerei loturik ez dauden ondare-elementuena, kontabilitatearen ondoriozkoak izanen dira, baldin eta horrek entitatearen ondare egoera zintzoki jasotzen badu.

Aurreko jarduerei loturik ez dauden balore edo ondare-elementuek osatutako aktiboaren partea zehazteko:

Lehena. Honako balore hauek ez dira kontatuko: 

– Legezko eta erregelamenduzko betebeharrak betetzeko edukitzen direnak.

– Enpresa- edo lanbide-jarduerak garatzean ezarririko kontratu harremanen ondoriozko kreditu eskubideak biltzen dituztenak.

– Balore-sozietateek beren xedea den jardueran aritzearen ondorioz dauzkatenak.

– Gutxienez ere bozkatzeko eskubideen ehuneko 5 ematen dituztenak, partaidetza zuzendu eta kudeatzeko asmoz edukitzen badira, betiere, horretarako, baliabide material eta langile aski badaude eta parte harturiko entitatea letra honetan agertzen ez bada.

Bigarrena. Ez dira balore gisa kontatuko, ez eta enpresa- edo lanbide-jarduerei loturik ez dauden ondare-elementu gisa ere, haien erosketa-prezioa entitateek lorturiko mozkin ez banatuen zenbatekoa baino handiagoa ez bada, baldin eta mozkin horiek enpresa- edo lanbide-jardueren ondoriozkoak badira. Urte horretan berean eta azken hamar urteetan lorturiko mozkinen batura muga gisa hartuko da.

Ondorio horietarako, aurreko lerrokadako azken zatian aipatutako baloreetatik heldu diren dibidenduak enpresa- edo lanbide-jardueretatik etorritako mozkinen parekoak izanen dira, baldin eta partaidetzako entitateak lortutako diru-sarreren ehuneko 90, gutxienez, enpresa- edo lanbide-jardueretatik heldu badira.

2.a. Subjektu pasiboak entitatearen kapitalean duen partaidetza ehuneko 5ekoa izatea gutxienez, banaka zenbatua, edo ehuneko 20koa, ezkontideak edo bigarren graduko aurrekoek, ondorengoek edo albo-ahaideek dutenarekin batera zenbatuz gero, ahaidetasuna odolkidetasunetik, ezkontzatik edo adopziotik datorrela.

3.a. Subjektu pasiboak entitatean zuzendaritza-eginkizunak betetzea egiazki, eta horretatik jasotzen duen ordainsaria lanbide edo enpresa jardueretatik eta lan pertsonaletik guztira bereganatzen duenaren ehuneko 50 baino gehiagokoa izatea.

Aurreko kalkulua egiteko, 1. zenbaki honetako a) letrak aipatzen duen enpresa-jardueraren etekinak ez dira enpresa edo lanbide-jardueretatik eta lan pertsonaletik bereganatutako etekin gisa zenbatuko.

Entitatean duen partaidetza aurreko baldintzan aipatutako pertsona batekin edo batzuekin baterakoa bada, zuzendaritza-eginkizunak eta haien ondoriozko ordainsariak ahaideen taldeko pertsona batek bederen izan beharko ditu, deusetan galarazi gabe kenkarirako eskubidea denek izatea.

Kenkariak partaidetzen balioa baizik ez du hartuko –balio hori foru lege honen 15. eta 16. artikuluek ezarritako arauekin bat finkatuko da–, hain zuzen, enpresa- edo lanbide-jarduera burutzeko behar diren aktiboei jarduera horretatik heldu diren zorrak kendu ondoren ateratzen denaren eta entitateak duen ondare garbiaren balioaren artean dagoen proportzioari dagokion zatian. Arau horiexek aplikatuko dira entitate partaidetuaren partaidetzen balorazioan, entitate edukitzailearen partaidetzen balioa zehazteko.

2. Zerga-oinarria zehazteko, izaera ekonomikoko ondasun eta eskubideen artean, Ceuta, Melilla edo haien dependentzietan egoitza izanik beraien sozietate-xedea hantxe bertan bakarrik garatzen duten entitate juridikoen kapital sozialaren balore adierazleak daudenean, aipatu tituluei proportzioz dagokien kuotaren zatiaren ehuneko 50aren hobaria eginen zaie.

3. Erregelamenduz ezarri ahalko dira: 

a) Enpresa-jarduera garatzeko behar diren ondasun, eskubide eta zorrei dagokien kenkaria aplikatu ahal izateko betebeharrak.

b) Entitateetako partaidetzek bete behar dituzten baldintzak”.

Zazpi. 36. artikulua.

“36. artikulua. Aitorpena aurkezteko betebeharra duten pertsonak:

Haien tributu-kuota (zergari buruzko arauekin bat zehaztua, behin bidezkoak diren kenkariak edo hobariak aplikaturik) ordaindu beharrekoa ateratzen denean aurkeztu beharko dute nahitaez aitorpena subjektu pasiboek, edo, kasu hori gertatzen ez denean, haien ondasun edo eskubideen balioa (zergaren arauekin bat kalkulaturik) 700.000 eurotik gorakoa denean”.

Zortzi. Legearen izenburua 

“Ondarearen eta dirutza handien gaineko zergari buruzko Foru Legea”.

Azken xedapen bakarra. Indarra hartzea

Foru lege honek Nafarroako Aldizkari Ofizialean argitaratu eta biharamunean hartuko du indarra, legean berean aurreikusitako ondorioak izateko.

